
Ụmịedereede 

Edemede a lebara anya n’ịtụlekọrịta akwụkwọ ejije abụọ ndịa: Akụ 

Fechaa nke Anelechi B. Chukwuezi dere na Nwata Rie Awọ nke 

Goddy O. Onyekaọnwụ dere. Ejije bụ njije a na-ejije mmadụ maọbụ 

ihe ekere ụwa site n’agwa maọbụ ọdịdị ihe ndị ahụ site na ka e siri 

kee ha. Akụ Fechaa bụ ejije na-ekwu na anaghị agbagha mmụọ 

okwu, ebe Nwata Rie Awọ na-ekwu maka Awọrọ, dimgba chụpụrụ 

nwunye ya, lụrụ ada ya nwaanyị n’amaghị ama. Nwanchọcha ga-

esite n’usoro atụtụ nnyocha agụmagụ nkọmịrịkọ wee tụchaa ejije 

ederede a họọrọ. Nkọmịrịkọ bụ akụkọ ọdịnaala ndị Igbo nwere, ndị 

ahụ na-ezipụta ihe omimi dị iche iche dịka okike, nkwenye, 

omenaala, ọnwụ, chi, ndụ ndị odogwu, dgz. Ndị odee ụfọdụ n’oge 

ugbua na-ala azụ n’ime ka akụkọ ọdịnaala Igbo na-apụtawanye ihe. 

Ọ bụ ụfọdụ ndị odee oge gboo bụ ndị gbara mbọ ịhụ na akụkọ 

ọdịnaala ndị a pụtawagara ihe site n’izipụta ha n’ọrụ ekereuche ha. 

Mana n’oge ugbu a, a chọpụtara na ụfọdụ akụkọ ọdịnala ndị Igbo 

na-adaghachizi azụ ma na-anwụkwa anwụ n’ihi akparamagwa ọjọọ 

ndị Igbo na-akpaso asụsụ, agụmagụ na omenala Igbo. Ọzọ bụ na 

ụfọdụ ndị Igbo na-agbaziri igosipụta omenaala Igbo ọsọ. Ihe ndịa 

niile na-eweta ndaghachi azụ n’ebe nkwenye na ọdịnaala nọ. A 

gaghị eleghara anya n’igosipụta ka nkọmịrịkọ siri metụta ọgbọ 

globalaịzeshọn a na ihe nleghara anya niile ọgbọ globalaịzeshọn a 

buteere ọmụmụ ihe gbasara ejije ederede Igbo dịka o siri metụta 

nzipụta nkọmịrịkọ. Ọ bụ ihe ndị a niile bụ nsogbu kpaliri mmụọ 

nwanchọcha ime nchọcha a. Ya mere, edemede a na-enyocha 

nkọmịrịkọ Igbo e zipụtara n’Akụ Fechaa na Nwata Rie Awọ. E 

nyochakwara ụfọdụ ederede nchọpụtaga dabara n’isiokwu a. 

Nkọmịrịkọ e zipụtara n’Akụ Fechaa bụ nke gosipụtara akpamike 

chi, ebe Nwata Rie Awọ zipụtara nkọmịrịkọ Arụ na mmerụ ala nke 

gosipụtara onwe ya na ndụ Awọrọ. Nkọmịrịkọ e zipụtara n’ejije 

abụọ a na-arụtụ aka na nkwenye ndị Igbo. A gbasoro atụtụ nnyocha 

agụmagụ nkọmịrịkọ n’ịtụcha ejije ederede a họọrọ ma nyochakwaa 

ụfọdụ ederede nchọpụtaga dabara adaba n’isiokwu a. A tụrụ anya na 

ederede a ga-enye aka mee ka ihe gbasara nkọmịrịkọ n’ejije ederede 

Igbo dowaga ndị ọgụụ na ndị niile nwere mmasị n’ebe ejije Igbo dị 

anya. Udị nchọcha e mere bụ ntụlekọrịta, I ji chọpụtachaa mgbanwe 

dị n’etu ọ dị n’oge ugbu a. A chọpụtara na nkọmịrịkọ na-enye aka 

iwepụta ọdịnaala n’ejije ederede Igbo. Nchọcha a ga-enyere ma ndị 

nkuzi ma ụmụakwụkwọ aka. Ọ bụkwa aro nwanchọcha na ndị 

Ọkammụta na ndị nchọcha ịga n’ihu imewaga nchọcha n’ihe 

gbasara ejije Igbo.  

 

Mkpọlite 

Nchọpụta na-egosi na ndị ọkammụta na ndị ntụle agụmagụ Igbo 

kara nwe mmasị n’izipụta ọnọdụ nkọmịrịkọ n’iduuazị Igbo karịa 

n’ejije ederede Igbo (Onyekaọnwụ, 1986; Ugonna, 1979, 

Emenyeọnụ, 1978 na Nwadike, 2008, dgz.) mana nke a bụ ka ha siri 

nwee mkpali mmụọ. Site na nchọcha e mere, a chọpụtara na ọtụtụ 

ndị ọkammụta agụmagụ Igbo enyochaala ọtụtụ ejije ederede Igbo 

n’ụzọ abụla ụzọ ma depụtakwa ọtụtụ edemede gbasara ya. Mana 

nchọpụta na-egosi na o nwebeghị nchọcha e mere nke gbadoro ụkwụ 

kpọmkwem n’etu ndị odee Akụ Fechaa na Nwata Rie Awọ si zipụta 

nkọmịrịkọ naka o siri metụta ọgbọ globalaịzeshọn a n’ọrụ ha. Ọ bụ 

nkea kpalitere edemede nchọcha a; nke gbadoro ụkwụ n’ịtụlekọrịta 

etu ndị odee ejije ederede a họọrọ si zipụta nkọmịrịkọ na ha, na ka 

o siri metụta ọgbọ globalaịzeshọn a, dịka etu ọtụtụ ndị ọkammụta 

agụmagụ Igbo sirila mee na ngalaba iduuazị Igbo. 

Isiokwu ederede nchọcha a gbadoro ụkwụ na ntụlekọlita Akụ 

Fechaa na Nwata Rie Awọna ka ha siri metụta ọgbọ 

globalaịzeshọn a. E nwere akụkọ ọdịnaala dị iche iche 

mejupụtara agụmagụ Igbo. Nke gunyere ma akụkọ ọdịnaala, 

akụkọ ifo, akụkọ okike, nkọmịrịkọ, akụkọ ndịichie, akụkọ 

odogwu maọbụ akụkọ dike, akụkọ n’egwu, dgz. Akụkọ ndịa 

na-ezipụta nkwenye, omenaala na ihe mmụta dị iche iche 

gbasara ụwa na nhụrụ ụwa ndị Igbo. N’agbanyeghị na e 

nweela iduuazị Igbo, akụkọ ndịa ka nwere ezi ọnọdụ na ndụ 

ndị Igbo. Ọtụtụ ndị odee iduuazị, ejije na abụ Igbo na-

esitekarị n’akụkọ ọdịnaala ndịa wee na-enweta ihe dị iche 

iche ha ji emejupụta ọrụ ha. N’ịkwado echiche a, Nwadike 

(1992:25) sị, 

Akụkọ ọdịnaala Igbo nwere nnukwu ihe nṅomi nye ndị odee 

Iduuazị.Ọtụtụ n’ime ha esitela na ya gbazite ihe ha dere n’akwụkwọ 

ha n’ụzọ dị icheiche. Ụfọdụ na-eji ụdị akụkọ ndịa ama atụ; ụfọdụ 

na-eji ha atụ ụkabụilu; ebe ndị ọzọ ji ha ede akwụkwọ ha n’uju. 

Ejije Igbo gbadoro ụkwụ n’agụmagụ ọdịnaala, nkea bụ eziokwu 

n’ihina mmereeme niile na-apụta ihe n’ejije bụ nke sitere n’emume 

ọdịnaala ndị Igbo. Ya mere Dike (1989) kwuru na ejije na-esite na 

ndụ a na-ebi kwa ụbọchị, nke ọtụtụ ihe na-eme na ya, nke a na-ahụ 

anya, nke anaghị ahụ anya, nke e nwere ike ijide aka, ka ọ (ejije) na-

achọ igosipụta. Ọ gara n’ihu kwuo na ihe ejije jiri bụrụ nka pụrụ iche 

abụghị naanị na ọ na-enwe ike ijiri ihe na-eme na ndụ e mere 

ngwaọrụ ya, kama ọ bụkwa na ọ na-ejiri n’ezie, agwa na omume 

mmadụ e mere ụzọ ngosipụta ya. 

Nkọmịrịkọ abụghị okwu kwụụrụ onwe ya kama ọ dị n’ime akụkọ 

ọdịnaala Igbo bịa na-ezipụta ọtụtụ ihe ịtụnanya maọbụ ihe omimi dị 

n’okike. Nwadike (2003:9) kọwara nkọmịrịkọ ka, “Ụdị akụkọ ndị a 

yikebere ihe ofufe n’ihi ya, a na-ewe ha ka ihe dị nsọ. Ụdị akụkọ a 

na-eleba anya na mgbe gboo, bụ akụkọ ndị metụtara ekereụwa.”  

 

Ọgbọ Globalaịzeshọn 

Ọgbọ globalaịzeshọn na-arụga aka na nkanụụzụ sitere n’igwe 

kọmputa na ịntanet ezipụta ozi doro anya. Nke a bụ nke jupụtara 

ụwa niile ugbua ma bụrụkwa nke ndị ntorobịa ji ike wụba na ya 

eleghị anya n’azụ. Ọgbọ globalaịzeshọn a bụ nke e kwenyere na ọ 

malitere na senchuri nke iri abụọ na otu. Nke a kọwara na ihe 

zipụtara ya bụ mkpalite mmụọ nzisa ozi na mkparịta ụka. Castells 

(2009), kwuru na nkanụụzụ nke tekụụnụzụ a bụ nke kwalitere ma 

na-akwado mgbasa ozi nke jikọtara ụwa niile, n’agbanyeghị ka ụwa 

siri gbasaa agbasa. Hylen (2006) kọwakwara na nkea metụtara 

mgbasa ozi site n’igwe okwu dịka Telefoonu, site n’ụzọ ịntanet nke 

nwere ike izisa ozi gaa ụwa niile. N’oge ugbua ndị ntorobịa na-

eleghara anya n’ọtụtụ omenaala bụ nke e ji mara ndị Igbo ma na-

etinye aka n’ihe ala na-asọ nsọ n’atụghị egwu ọbụla. Oge ụfọdụ, a 

na-atụnyere ajọ akparamagwa a ka nke sitere n’oke mgbanwe dị na 

nhụrụ ụwa taa.  

Ogunsola (2005), hụtara ọgbọ globalizeshọn a ka ọgbọ 

agbamohu, ebe mmadụ na-enwe mmadụ ibe ya, niihi oke mmakụ 

ndị ntorobịa makụdoro ihe gbasara isite n’ikuku ezisa ozi. O kwuru 

na nke a na-eri ha nri n’ahụ nke na-enweghị ụzọ a ga-esi nwee ike 

nyere ha ka. Nke a nakwa eme ha a na-egahie ụzọ n’ihe gbasara ndụ 

ha. 

Ọ bụ eziokwu na ọtụtụ ihe ọjọọ so ọgbọ a were pụta mana a ga-

amata na ọtụtụ ihe ọma sikwa na ya pụta. Reiche (2016) gosipụtara 

nzisa ozi site na telefoonu ka ihe ọgbara ọhụrụ bara uru nke sitere 

n’ọgbọ a malite. Ọgbọ globalizeshọn a mere mgbasa ozi dị mfe ma 

na-aga ọsọ ọsọ. 

 

Nnyocha Agụmagụ 

Nchọcha a ga-enyocha ederede nchọcha dị iche iche ndị nchọcha, 

ndị odee na ndị ọkammụta agụmagụ deerela gbasara isiokwu 

nchọcha a. Ihe e bu n’obi were mee nke a bụ ka  e were chọpụtachaa 

ndịiche na oyiri ọrụ ha, ya na iji mara ma e nwere mperi dị n’ọrụ ha 

nke a ga-eji ọrụ nchọcha a wee dozie. N’iji mee nkea nke ọma, a ga-

enyocha atụtụ agụmagụ, tụlegharịa atụtụ nchọcha ma nyochakwaa 

edemede nchọpụta e meerela n’isiokwu a. 

 

Nnyocha Atụtụ Nchọcha 

E sitere n’igbaso atụtụ nnyocha agụmagụ nkọmịrịkọ were nyochaa 

ejije ndị a họọrọ. Atụtụ nkọmịrịkọ bụ otu n’ime atụtụ dị iche iche a 

na-agbaso mgbe a na-enyocha agụmagụ. Atụtụ a na-eledo anya na 

nkwenye ndị Igbo mgbe ochie na etu ọ dịzị n’oge ugbua n’inyocha 

agụmagụ.  Ogene (2010) gosipụtara na atụtụ a anaghị agbado ụkwụ 

naanị ka e si webata ọdịmara n’agụmagụ, kama, ọ na-eleba anya na 

nhụrụnuche, agwa na motifu dị n’agụmagụ. O kwukwara na ndị 

nnyocha atụtụ a kwenyere na mgbaama ọkpụ so n’otu ihe kacha 

akwalite ike agụmagụ. Na nchịkọta okwu ya, o kwuru na ihe kachasị 

mkpa na nnyocha atụtụ a bụ etu nkọmịrịkọ si abata n’ọrụ agụmagụ 

nakwa mmetụta obi o nwere n’ebe ndị ọgụụ nọ.  

Abrams (2005) kọwapụtara na a bịa na nnyocha agụmagụ, okwu a 

bụ mgbaama ọkpụ na-egosipụta usoro akụkọ, ụdịdị emereme, ụdịdị 

agwa, isiokwu, na nhụrụuche nke ọtụtụ n’ime ha na-apụtakarị ihe 

ugboro ugboro n’ọrụ agụmagụ. Nhụrụnuche ndị a na-ezipụta otu ụdị 

mmetụta n’agbụrụ niile, mgbe ọbụla a kpọtụrụ ha aha. N’ịga n’ihu,  

  Guerin (1992) mere ka a mata na onye nnyocha atụtụ a na-

enwekarị mmasị n’ebe akụkọ okike na akụkọ ndụ chi dị iche iche dị. 

Ọ chọpụtara na ọtụtụ ndị ọkammụta na ndị nkuzi agụmagụ 

enwebeghị mmasị n’atụtụ a n’agbanyeghị mkpa ọ dị. Dobie (2012) 

kwadoro na atụtụ a na-akuzi maka isiokwu, motifu, nhụrụnuche 

nakwa mgbaama ọkpụ ndị sere n’elu ugboro ugboro n’agụmagụ. Ọ 

gara n’ihu kọwaa na agbụrụ ọbụla nwere odogwu, onye a na-ahụta 

ka onye nzọpụta. A na-amata odogwu site n’ụdịdị omume ya, 

mmekpa ahụ ụmụnne ya maọbụ ajọ eze obodo; nke ga-ezipụ odogwu 

njem ọ matara na odogwu ahụ agaghị alọta, maọbụ buru n’uche 

imemila ya. Dobie kwenyekwara na ndị onyocha atụtụ a na-enwekarị 

mmasị n’ebe akụkọala, akụkọ okike na akụkọ ndụ chi dị icheiche dị. 

Ọ kọwara nkọmịrịkọ dịka akụkọ gbasara mmalite ihe dị icheiche. 

Kennedy na Gioia (2010) kọwara na e nwere ụdịdị agwa 

onye onyocha atụtụ a na-achọpụtakarị, dịka ọbọ ọbọ, onye kwenyere 

na ọ ga-abọ ọbọ ihe e mere ya, dịka ịbọ ọbọ ọnwụ nna ya maọbụ nke 

onye metụtara ya. O kwenyere na ugwu a na-akwanyere ihe dịka 

anyanwụ, ọnwa maọbụ ekerechi ndị ọzọ a na-ahụ ka ihe mgbaama 

ọkpụ ndị pụtara ihe n’agụmagụ bụ naanị iji nye ha mpụtara n’ihina a 

na-ahụta ha ka ihe enweghị ndụ. Ogene (2010:35) gosipụtara ụfọdụ 

mgbaama ọkpụ e nwere n’agụmagụ dị ka;“Ụmụnwaanyị, nke nwere 

ike izipụta ezigbo nne maọbụ ajọ nne, dgz.Mmiri, nke nwere ike 

izipụta okike, nsacha, ọmụmụ, ụtọ, dgz”. Uru atụtụ a bara bụ na ọ na-

achọpụta ụzọ dị iche iche e si zipụta nkọmịrịkọ n’agụmagụ. Ọ na-

ezipụta ma na-enyekwa ezi nkọwa gbasara mgbaama ọkpụ, agwa na 

motif e zipụtara n’agụmagụ. Atụtụ a nwere usoro ọ na-agbaso. Ọ na-

ezipụta nkwenye na nsirihụ ndụ ndị Igbo, ọ na-ezipụta akụkọ gbasara 

okike ụwa, akụkọ odogwu, ihe omimi si na chi, dgz.  

Ntụlegharị Atụtụ Nchọcha 

O nwere echiche ụfọdụ ndị ọkammụta dị iche iche a ga-atụle ebea, 

ndị gbasara nkwenye na nsirihụ ndụ ndị Igbo nke pụtara ihe nke ọma 

n’ejije ndị a họọrọ. Ihe ndị na-ezipụta nkwenye ndị Igbo gbadoro 

ụkwụ n’akụkọ nkọmịrịkọ, akụkọ ifo, akụkọ echiche miri emi, akụkọ 

ọdịnaala dgz. Ha nakwa ezipụta mmụta dị iche iche gbasara ụwa na 

nhụrụụwa ndị Igbo. Ya mere o jiri dị mkpa ka a tulee ejije ndịa a 

họọrọ n’ihina o metụtara akụkọ ọdịnaala Igbo. 

Ndị Igbo bụ ndị kwenyere na mmadụ ọbụla nwere Chi nke 

ya. Ha nkwenyekwara na ọ bụ chi ndị ahụ na-edu ma na-

agbazikwara onye ahụ. Ogbukagụ (2008) Kwuru sị, “Ndị Igbo 

kwenyere nke ọma na Chi; onye ha kwenyere ka onye nọọrọ dịka 

onye na-elekọta mmadụ site n’okike ụwa”. Adibe (2009) Kwukwara 

na Chi bụ otu n’ime ihe dị n’ekpemekpe ọdịnaala ndị Igbo. Ọ gara 

n’ihu kwupụta na nkwenye ndị Igbo nwere n’ebe Chi ha dị na-

emetụta ihe niile mebere onye Igbo ọbụla ihe ọ bụ. Ọ bụ echiche a 

mere Chukuezi (1985) jiri hụta Chi ndị ahụ ka Chi nwe mmadụ, ndụ 

na ọnwụ dị ha n’aka. 

Ọ bụ nkwenye ndị Igbo na ihe Chi kwadoro ka mmadụ ga-eme. Ọzọ 

bụ na mmadụ anaghị agbagha chi ya okwu. Ha kwenyere na onye 

nupụụrụ Chi ya isi ga-enwe ọtụtụ ihe ọdachi dị iche iche ga-eso ya 

ganye na o mezuo ihe chi ya kwadoro. Chukuezi (1979) zipụtara nke 

a n’ejije ya a kpọrọ “Akụ Fechaa”; 

Ihe ọdachi dakwasara Agụ mgbe ọ jụrụ ịnabata oku Iyi-

Mbaa kpọrọ ya ịbụ onye ga-elekọta ya. Na mbụ o chere na ọ 

bụ ndị iro ya na-eme ya. Ọ bụ n’ikpeazụ ka ọ chọpụtara na ọ 

bụ Iyi-Mbaa n’onwe ya na-emeso ya omume ahụ n’ihina o 

kweghị eme ihe ọ gwara ya mee.  

Ụwa atọ pụtara ihe na ndụ ndị Igbo; Ụwaa mmadụ, ụwa 

ụmụanụmanụ na ụwa mmụọ. Ha atọ na-apụtakarị ihe n’akụkọ 

ọdịnaala Igbo. A na-eji ya ezipụta mmekọrịta dị n’etiti mmadụ, 

ụmụanụmanụ na mmụọ. Ogbukagụ (2008:53) kwenyere na ndị Igbo 

nwere ụwa a na-ahụ anya na nke anaghị ahụ anya; nke ọ kpọrọ ụwa 

mmụọ na ụwa mmadụ. 

A bịa n’omenala ndị Igbo, ịgba mgba bụ omenala pụtara ihe, 

nke pụtakwaziri ihe n’otu ejije a họọrọ. Ubesie (1987:71), Nzeakọ 

(1986:94), Ọgbalụ (1981:71) nyere otu echiche na ịgba mgba bụ 

nnukwu omenala n’ala Igbo n’oge ochie. Omenala ndị ọzọ pụtara 

ihe n’ejije ndịa gụnyere; ịgba afa na ịchụ nta. Ịgba afa bụ ụzọ 

ekpemekpe ọdịnala ndị Igbo e ji achọpụta ụfọdụ ihe dị omimi na-

eme na ndụ ndị Igbo. N’aka nke ọzọ, ịchụ nta bụ ụzọ e si enweta 

akụnụụba. Chibueze (2022: 1) gara n’ihu kọwapụta sị, “Ịgba afa bụ 

ụzọ mmekọrịta pụrụ iche nke dị n’etiti ndị dị ndụ na ndị nwụrụ 

anwụ; iji chọpụta ihe edochaghị mmadụ anya. Ijikwa chọpụta 

kpọmkpem ihe bụ isi nsogbu ahụ”.   

Nwanchọcha ga-agbadozi ụkwụ na nkwenye, omenala na nhụrụ ụwa 

ndị Igbo a tụlere ebe a n’ịtụcha ejije ndị a họọrọ ma gosipụta ka o 

siri metụta ndị ntorobịa n’ọgbọ globalaịzeshọn a. 

 

Nnyocha Ederede Nchọpụta 

E nweela ihe ndị ọkammụta agụmagụ ederede deerela banyere ejije. 

Elemụọ (2005) gbadoro ụkwụ n’isiokwu, agwa na akparamagwa, 

nhazi, ntọala na asụsụ Goddy Onyekaọnwụ ji depụta ejije ya, na ka 

o si eji nkamma na akanka dị iche iche achọ ederede ya mma were 

mee nchọcha. Eghagha (2001) lebara anya n’asụsụ ejije wee chọpụta 

na ozi ndị ọgụụ na-enweta n’ejije ederede gbadoro ụkwụ n’ike odee 

nwere iji tinye nkamma na mkparịtaụka, nke ebumnobi ya bụ iji 

wulite nhụrụnuche n’obi ọgụụ. Nchọpụta ya a na-egosi na a bịa 

n’ejije ederede, na ozi ndị ọgụụ na-enweta dabara na mbọ pụrụ iche 

odee gbara n’izipụta nkamma na mkparịtaụka otu agwa na agwa 

ọzọ. 

 Nwaozuzu (2007) nyochara ọtụtụ ejije ederede Igbo iji mata ma a 

ga-enwe ike igosipụta ha na nkwago. O zipụtara ụfọdụ ejije ederede 

Igbo ndị a ga-enwe ike imepụta na nkwago na ndị agaghị enwe ike 

mepụta. Ọ chọpụtara na nsogbu a na-enwekarị n’igosipụta ọtụtụ 

ejije ederede Igbo sitere n’ụdịdị na ọdịdị ha. Nsogbu ọzọ ọ chọpụtara 

bụ na ndị odee anaghị ebu ndị nkiri na nkwago n’obi mgbe ha na-

ede ejije. Ihe ndịa bụ ihe ndị ọ hụtara na-ebute enweghị mmasị n’ebe 

ejije ederede Igbo dị. Ọ tụnyere aro ya na ọ bụrụ na elebaa nsogbu 

ndịa anya, na ọtụtụ ndị mmepụta ejije Igbo ga-amalite nwewe 

mmasị n’ihe gbasara ejije Igbo.  

N’echiche a ka Mbah (2007) ji leba anya n’ụfọdụ ejije 

ederede Igbo iji chọpụta ejije ederede Igbo ndị e nwere ike igosipụta 

na nkwago ọgbara ọhụrụ na ndị ga-aka mma n’obom n’ihi ụdị ntọala 

odee gbadoro ụkwụ wee depụta ejije ya. Ọ bụ ihe ndịa ga-enyere ndị 

na-emepụta ejije aka n’ọrụ ha. Ekwealor (2009) nyochara ọtụtụ ejije 

ederede Igbo, site n’isiokwu ha, ntọala, nhazi, ihe mmụta na ụdị 

agwa pụtara ihe n’ejije ndị ahụ. Ọ chọpụtara ihe abụọ na nchọcha 

ya, nke mbụ bụ na ụfọdụ ndị odee na-agbado ụkwụ n’akụkọ ọdịnala 

oge ha na-ede ejije ederede Igbo. Ọzọ bụ na ụfọdụ na-eji ihe na-eme 

n’oge ugbua were na-ede ejije nke ha. 

Ụzọchukwu (2012) nyochara akparamagwa Isiagwa n’ejije 

ederede Igbo ụfọdụ were chọpụta na ihe na-akpata ọdachi na ndụ 

isiagwa na-abụkarị ihe erijughị afọ, nke nwere ike ịbụ ngara, arụrụ 

ala, oke oriri na ọṅụṅụ, anya ukwu, dgz. Ọgbalu et a (2009) tụchara 

akparamagwa Awọrọ na nne na nna ya na Nwata Rie Awọ, wee 

chọpụta na ọtụtụ ndị nne na nna anaghị enye ụmụ ha ọzụzụ kwesiri 

ekwesi iji bi ezi ndụ. A hụtara nkea n’ebe nne na nna Aworo nọ. Uru 

nchọcha bara bụ na e si n’ime ya mata ihe ndị na-eme n’ọhaobodo 

ma oge gboo, ma oge ugbua.  

Ihe ọzọ ndị nchọcha lebara anya na ya gbasara ejije ederede Igbo bụ 

ka nrọ si akwalite ọdịdị ejije ederede Igbo. Epuchie na Ojomo 

(2012) nyochara ụfọdụ ejije Igbo were chọpụta na nrọ a na-ewebata 

n’ejije bụ ngwaọrụ ịmata ihe ga-eme n’ọdịniihu. Ha chọpụtara na 

nrọ abụghị nkuzi n’onwe ya kama ụzọ mmadụ sị enweta ozi n’aka 

chi okike. Epuchie (2012:26) lebara anya na mpụtara onye ara 

n’ejije ederede Igbo wee chọpụta uru onye ara bara n’ejije ederede 

Igbo. Ọ chọpụtara na okwu onye ara na-abara mmadụ uru site 

n’ịmata ihe ga-eme n’ọdịniihu, na ime ka ajọ mmadụ sepu aka n’ajọ 

ihe ọ na-akwado ime. 

Ọ dị mma ka anyị mata na ọgbọ globalaịzeshọn a na-

eleghara ọdịnala na omenala anya n’ụzọ pụrụ iche, ma na-akpalite 

ihe ndị na-eleda omenala na ọdịnala anya. Ịmaatụ, emume mmanwụ 

bụ nke egwuregwu ịntanet mere ka ihe niile a na-ezo ezo gbasara 

emume mmanwụ bụrụ nke a gbara n’anwụ. Achebe (1958) 

gosipụtara emume mmanwụ ka otu nzuzo, nke bụ naanị maka 

ụmụnwoke tozuru etozu. Lawan (2020) kọwara ejije dị ka o siri 

metụta ọgbọ globalaịzeshọn a ka ihe egwuregwu n’ụdị dị icheiche 

dịka ịgụ egwu, ịgba egwụ, ime ihe nkiri dị iche iche iji kpalite 

mmekọrịta ebe ndị ntorobịa nọ. 

 

Nchịkọta Nnyocha Agụmagụ 

Nnyocha ederede nchọpụta a e mere, mere ka amata ihe ọtụtụ ndị 

ọkammụta agụmagụ Igbo ndị meerela nnyocha n’ejije ederede Igbo 

n’ụzọ dị iche iche depụtara gbasara ya.  Mana nchọpụta na-egosi na 

o nwebeghị nchọpụta gbadoro ụkwụ kpọmkwem n’etu ndị odee Akụ 

Fechaa na Nwata Rie Awọ si zipụta nkọmịrịkọ n’ọrụ ha. Nkea mere 

e ji nwee mmasị ime nchọcha a, nke gbadoro ụkwụ n’ịtụlekọrịta ụzọ 

ndị odee ejije a họọrọ si zipụta nkọmịrịkọ n’ejije ha. 

Nziputa Na Ntulekọrịta Nkọmịrịkọ Na Nkwenye Na Omenala 

Ndị Igbo N’akụ Fechaa Na Nwata Rie Awọ 

E ji atụtụ nkọmịrịkọ wee tụchaa ejije ndị a họọrọ. Atụtụ nkọmịrịkọ 

nwere usoro ọ na-agbaso. Ọ na-ezipụta nkwenye na nsirihụ ụwa na 

ndụ ndị Igbo, ọ na-ezipụta akụkọ gbasara okike ụwa, ekpemekpe ndị 

Igbo, akụkọ odogwu, akụkọ gbasara Chi (Ikenga, Arusi, Agbara, 

Ala, dgz.) na mmeso ha n’ebe mmadụ nọ. A bịa n’ Akụ Fechaa, 

atụtụ nkọmịrịkọ e ji were tụchaa ya mere ka achọpụta na Arụsị 

maọbụ mmụọ nwere usoro o si ahọpụta onye n’efe ya, dịka na 

nkwenye na nsirihụ ndụ ndị Igbo. Usoro a bụ nke dị iche n’usoro 

ndị ụka si ahọpụta ndị ndu ha. Chukuezi, A.B. (1985) n’akwụkwọ 

ejije ya, Akụ Fechaa zipụtara esimike chi na ike agbara ịbụ ihe 

anaghị agbagha okwu maọbụ nupụrụ isi. O ji agwa a kpọrọ “Agụ” 

were zipụta ntaramahụhụ na-adịrị onye nupụụrụ arụsị isi.  

Agụ bụ isi agwa n’ejije a bụ Akụ Fechaa. Ọ bụ onye 

Ọtamkpa, mana o bi n’Abọmige were na-achụta ihe o ji azụ ezinụụlọ 

ya. Agụ bụ dinta. Ịchụnta bụ ụzọ e si achụta akụnụụba bịa bụrụkwa 

omenala n’onwe ya. Ụmụnna Agụ si Ọtamkpa zitere Agụ ozi na Iyi-

Mbaa kwuru na ọ bụ ya bụ Agụ ka oruru ịchụrụ ya aja, ebe ọ bụ na 

Duru bụ dibịa na-elekọta ya anwụọla. Agụ jụrụ nke a jụwaa isi na 

ya agaghị adị ndụ fee Iyi-Mbaa. 

Nkea pụtara ihe n’ihu akwụkwọ 7. 

Agụ:  (N’iwe)“Gịnị? Agụ nwa Ọkadịgbo 

A naghị eme ya eme! 

(O fee isi ya)… 

Ọ nweghị ka o mee”. 

 

Agụ nupụrụ isi n’agbanyeghị ndụmọdụ ndị ụmụnna ya, nwunye ya 

bụ Egodiya, ndị enyi ya, na ikwuniibe ya nyere ya ka o fee Iyi-Mbaa. 

Ọ bụ nnupụ isi a weteere ya, ezinụụlọ ya na ndị obodo ya bụ 

Ọtamkpa ọdachi dị icheiche. Ọ bụ ọnọdụ a ka odee ji wee zipụta 

esimike chi na ike agbara ịbụ ihe anaghị enupụrụ isi. Agụ kpuru isi 

malite n’ụbọchị mbụ n’ihi nnupụ isi o nupụrụ ime ihe agbara Iyi-

Mbaa gwara ya mee. Agbara Iyi-Mbaa ji ọnụma, egbe eluigwe na 

Isi anya ọcha were zute Agụ n’ọhịa nta; Lee ka ode ejije siri tinye 

ya: 

(Agụ na-abanye n’ime oke ọhịa Abomige. Ọ na-anụ 

ụda olongbo nkịta ya bụ Bingo nya n’olu ebe tere anya. 

O wee tụgharịa ka onye ụjọ jidere bido kpọwa nkịta ya) 

(23) 

(Otu olu ọchị wee dapụ. Ọchị a bụ ụdị 

Nke ị kwa emu. O wee daa ọzọ) (24) 

 

(Egbe eluigwe wee daa ọzọ, amụma wee sokwuru ya. 

Agụ wee chọọ iwepu ije ọzọ, ma ihe jidere ya ekweghị) (25) 

 

 (Amụma wee gbuo ọzọ ya na egbe eluigwe) 

 Agụ: Anya m o! 

  Anya m o!! 

  Ahụkwaghị m ụzọ ọzọ. 

  Ewo! (O wee na-adagharị na-achọ ụzọ) 

  …Ọchịchịrị ejula m anya. (25) 

Ebe a ka Iyi-Mbaa nọ were Jụọ Agụ ajụjụ; 

Iyi-Mbaa: Agụ, Ogbuenyi, 

Ọgbamgbada, eze nta. 

Azụeruala dimgba Okorọgụ 

Ebee ka ọnụ egbe gị nọ? 

Keduzi ihe mere ike aka gị? 

Ukwu gị enweghịzi ike ibu ogbe ahụ gị… 

 

(Egbe eluigwe were daa nke ukwu) 

Agụ:  Ye-e-e. ntị mụo-o! (26) 

Mkparịtaụka a gosiri na iwe agbara Iyi-Mbaa dakwasara Agụ n’ọhịa 

ebe ọ gara ịchụ nta, nke mere ka o kpuo isi. Nkea bụ ntaramahụhụ 

mbụ dakwasara Agụ, nke sitere n’aka agbara Iyi-Mbaa n’ihi nnupụ 

isi o nupụrụ n’ihe agbara Iyi-Mbaa gwara ya mee. Ahụhụ a agbara 

tara Agụ mekwara ka ahụ kụrichaa ya. Nke a gosiri na ike agbara bụ 

nke mmadụ etosịghị ileghara anya. 

Ndị Ọtamkpa n’akụkụ nke ha natakwara ntaramahụhụ nke 

ha iji gosi na ike agbara karịrị nke mmadụ. Otu ahụhụ dakwasara ha 

bụ na ọnọdụ a gbochiiri ha ime emume ịgọ arọ ha kwadoro ime. Ọ 

bụghị naanị nkea, mgbe Chikwe nwanna Agụ gara Abọmige, ọ 

kọọrọ ya nsogbu dị iche iche ha na-agabiga n’ihi nnupụ isi Agụ.  

Oge ọ sị; dị ka odee si gosi ya: 

Chikwe: …Izu gara aga, Amadiọha bịara nnọọ n’etiti ehihie, 

Kpọnwụọ osisi ube, ọha na ụkwa, 

Ma sunye ọkụ n’ọba ji nne gị dị na mgbala 

Nke ọjọọ ya bụ na ka mgbe ahụ, 

Ọgọdiya bụ nne gị adaa ọrịa”. 

Agụ:  Ị sị gịnị? 

Chikwe: Ọgọdiya ejighị ahụ. (64-65) 

 

Mkparịta ụka a gosiri na otu mkpụrụaka rụta mmanụ, o zuo ọha ọnụ. 

Agụ bụ onye kpatara ihe mere ndị obodo ya. Agụ mere ihe dị 

icheiche iji gbapụta onwe ya n’ọdachi ahụ dakwasara ya site n’aka 

agbara Iyi-Mbaa. Agụ sooro Nze enyi ya nwoke gaa be Idika (Idibịa) 

n’Ụga ka o gbuchie ya ahụ, mana onweghị nke nwere isi. Ndị obodo 

ya bụ Ọtamkpa mere ihe ha nwere ike iji chọpụta ebe nsogbu ha si. 

Ha gbara afa dị ka omenala na nkwenye ndị Igbo siri dị. Onye mere 

nkea bụ otu nnukwu dibịa ha nwere bụ Odumodu. Ọ bụ nkea mere 

ka ha mata na ọ bụ nnupụ isi Agụ wetaara ha nsogbo niile ahụ ha nọ 

na ya. 

N’agbanyeghị ihe niile a, Agụ mechara wetuo onwe ya, rịọ 

mgbaghara, ma za oku ahụ Iyi-Mbaa kpọrọ ya. Nkea gosiri na Akụ 

Fechaa, ọ daara awọ. 

 

Lee otu odee ejije a siri gosipụta nkwenye a; Agụ mechara kwe n’ihe 

Iyi-Mbaa chọrọ: 

Agụ   Onye nwe m 

Ewerela m iwe 

Aga m eje 

Ma kedu otu m ga-esi hụkwanụ ụzọ? (75) 

Lee ka odee siri tinye ụsa Iyi-Mbaa nyere Agụ: 

 

Iyi-Mbaa  Iwe adịghị m n’obi 

   Mmadụ na mmụọ adịghị ese okwu. 

   Jee hụ Odumodu 

   Ọ ga-enyere gị aka ịhụ ụzọ… (75) 

 

Mkparịtaụka a gosiri nchegharị Agụ na ndajụ obi iwe nke agbara 

Iyi-Mbaa. Ọdachi niile a dakwasara Agụ gosiri na anaghị enupụrụ 

agbara isi. Nke ọzọ bụ na ike mmadụ ahaghị ka ike chi. Ọ bụ nkea 

mere Agụ jiri rịọ mgbaghara maka nnupụ isi ya. Ihe ọzọ bụ na 

agbara ma ihe ọ ga-eme were wepụ nsogbu ọbụla o zitere mmadụ. 

Nkea pụtara ihe ebe Agụ nọ, n’ihina oge ọ rịọrọ mgbaghara, ma jụọ 

agbara Iyi-Mbaa ihe ọ ga-eme were hụkwa ụzọ ọzọ, Iyi-Mbaa gwara 

ya laghachi Ọtamkpa gaa hụ Odumodu onye ga-agwa ya ihe ọ ga-

eme were hụ ụzọ. Mmadụ na agbara anọghị n’otu ọkwa. Ọkwa chi 

na agbara dị iche iche abụghị otu ka ọkwa mmadụ. Ọkwa chi ka nke 

mmadụ. Ọ bụ ya mere odee jiri site n’ụzọ dị etu a gosipụta nkwenye 

ndị Igbo na ike mmụọ karịrị nke mmadụ. 

Ọzọkwa, odee sitere na mmekọrịta isiagwa bụ Agụ na Iyi-Mbaa 

zipụta nkwenye ndị Igbo nwere n’ebe chi ha nọ. Nke bụ ihe enweghị 

nke ihe ọzọ e ji atụnyere ya. Ihe ọzọ pụtara ihe bụ na mmadụ na chi 

ya anaghị ese okwu. Ihe ọbụla chi kwadoro bụ nke ga-eme.  

N’aka nke ọzọ, ọ bụrụ na e si n’atụtụ nkọmịrịkọ were 

nyochaa Nwata Rie Awọ, a ga-achọpụta na nkọmịrịkọ pụtara ihe na 

ya. Nkọmịrịkọ na-egosi nkwenye na nhụrụụwa ndị Igbo. Nkwenye 

nkea bụ nke na-egosipụta onwe ya n’omenala ndị Igbo. Chukuezi, 

A.B. (1985) gbadoro ụkwụ na nkwenye ndị Igbo dịka o siri metụta 

ekpemekpe ha n’Akụ Fechaa were zipụta nkọmịrịkọ n’ejije ya. 

Mana Onyekaọnwụ G.O. (2008) na Nwata Rie Awọ gbadoro ụkwụ 

n’akụkọ ọdịnala ndị Igbo na akụkọ odogwu were zipụta nkọmịrịkọ 

dị n’ejije ya. Ntọala Akụ Fechaa na Nwata Rie Awọ bụ nke gbadoro 

ụkwụ n’ala mmadụ. Isi a hụrụ kwawa okpu n’ime akwụkwọ Nwata 

Rie Awọ bụ Awọrọ. Awọrọ bụ isiagwa, onye ntụpọ dị n’agwa ya 

buteere ọdịda. Nkọmịrịkọ mbụ Onyekaọnwụ metụrụ aka bụ nke 

gbadoro ụkwụ n’akụkọ odogwu. Ndị Igbo kwenyere n’odogwu, nke 

ha na-ahụta dịka onye nzọpụta; onye kpara ike n’ụzọ dị icheiche 

dịka ibu agha, ịgba mgba, ịchụnta, dgz. 

Awọrọ bụ odogwu gbooro ndị obodo ya nnukwu mkpa dịka 

odee siri zipụta ya na Nwata Rie Awọ. Ọ bụ agwa ndagharị nke ihe 

butere ọdịda ya bụ nke sitere n’ajọ omume maọbụ nzube ya ịchụpụ 

nwunye ya, ma tinye aka n’irefu ya n’ohu. Ọ bụrụ na a gbasoo atụtụ 

nkọmịrịkọ were nyochaa ụdịdị na ọdịdị Nwata Rie Awọ a ga-

achọpụta na akparamagwa ya dabara n’akparamagwa odogwu a na-

ahụkarị n’akụkọ nkọmịrịkọ. Na mmalite, odee zipụtara Awọrọ ka 

dimgba onye ndị obodo ya maara amara maka ịgba mgba. Nkea 

pụtara ihe na mkparịtaụka Duru na Awọrọ nke odee siri ụzọ a gosi: 

 

Duru:  …Eze Ozurumba na ndị ichie ya kpebiri na 

  ọ bụ gị ka e lekwasịrị anya na ị ga- 

  echicha Amangwu anya mmiri 

  na mkparị nke Akatọọsị Amaudele 

  ji arịọ Amangwu mgba. 

  Ha chetachara ike ị kpagara nwa 

  mgbe gara aga – 

  Gị na Akatamkpo 

  Gị na Akakatagbuo 

  Gị na Udumọọtarị 

  Ọ bụzi gị na Ọtakaagụ; 

  A ga-agụwa ole ghara ole? 

  Nwa m, anyị nọzikwa gị n’aka… 

 

Awọrọ: Gaa kaara Eze na anụla m ozi o ziri, na 

  Nsogbu adịghị. 

  Ya zighachiri Akatọọsị na ndị Amaudele 

  Ozi sị ha na ha emeteela agụ nọ n’ụra 

  Ma onye chọwa ya hụ 

  Ọ hụkwanụ, ya agbala ọsọ… (20) 

 

Site na mkparịtaụka a, a ga-achọpụta na Akatọọsị onye Amaudele 

rịọrọ ndị Amangwu mgba. N’ihina Awọrọ bụ onye ndị obodo ya bụ 

Amangwu maara dịka Ọkamgba, Eze Ozurumba na ndị ichie ya 

kpebiri na ọ bụ Awọrọ ga-agara ha mgba ahụ. Dị ka omenala na 

nkwenye ndị Igbo siri dị, e nwere nnụcha a ga-emere onye na-

akwado ịga ịgba mgba. Ọ bụrụ na anyị lee anya n’okwu ndị na-esote 

anyị ga-ahụ ka Awọrọ na nna ya bụ Obidike siri kwadoo dịka odee 

ejije si zipụta ya: 

 

Obidike:  … Oleekwanụ ebe asụmasụ gbadebere  

  ọdụ? 

Awọrọ: Azụtachaala m ụmụirighiri ihe ọ sịrị m  

zụkọta. 

Ndị pụtakarịchara ihe n’ime ha bụ: 

Otu egbenu ọkụkọ, otu udu mmanya, 

Abụba ugo, iruro agameebu, ọjị ugo 

Asaa na eze agụ. 

 

… (Nwa dibịa akụọ aka n’ụzọ) 

Anufe: (Tụtụrụ opi ya fụwa, kwapụtawa, ngwa  

ọgwụ ya) 

Awọrọ dike; 

Gaa chịkọta ihe ọgwụ na-eri 

…(Ya ekulite gbaa egwu okirikiri ihe ọgwụ 

ya, hulata ala n’ebe ahụ, tawara ha 

imurimu ụka) 

 

 … Ngwa bịa ebe a sekpuru ala 

(Ya akawaa ya ahụ, were ọgwụ chie ya, 

Were ihe ndị a zụtara n’otu n’otu ṅee ya 

N’isi, nyawa ya eze agụ n’olu, tuwe ya 

Abụba ugo n’isi tee ya nzu na unyi 

N’anya na n’ihu, tụtụrụ opi ya fụtụ)…(27-29) 

 

Nke a gosiri nnụcha pụrụ iche a nụchara Awọrọ n’ụzọ ekpemekpe 

ọdịnala ndị Igbo, iji mee ka obi sie ya ike maka mgba ahụ ọ na-aga 

ịgba. Awọrọ meriri Akatọsị na mgba ahụ dịka odee siri zipụta ya; 

 

Awọrọ na Akatọọsị: 

Ha abụọ si ebe mmadụ amaghị wee 

Tiwapụta, zọọ ọkịka mgba, tichapụ aja, 

Kwee n’aka, mgba wee biri ọkụ; ụzụ na-atụ;… 

Awọrọ ebulie Akatọọsị tụọ n’ala. ụzụ wee 

tụọ, ndị Amangwu wee were ọṅụ gaa bulie  

Awọrọ dọkwasa n’ubu na-agụ egwu meri;… (34) 

 

Ọ bụ site na mmeri a ka Obiọma jiri gbakwuru Awọrọ ka ọ lụwa ya 

dị ka nwunye ya.  Awọrọ na enyi ya nwoke bụ Otikpọ gara hụ nna 

Obiọma maka ime omenala kwesịrị ka e mee ka Awọrọ na Obiọma 

were nwee ike biri ka di na nwunye. 

Odee ejije si otu a tinye ya: 

Ụdụehi: (Wedata olu ya ala) 

  Ndị hụrụ ya sịrị na ọ gbagara na be  

  Obidike, na a hụrụ ya na Awọrọ n’ụtụtụ 

  taa ebe o bu nkata wee soro Awọrọ gaa 

  igbu akwụ. Na ọ gwabuolarị ndị otu ya 

  na ya ga-agbakwuru Awọrọ ka ọ lụwa 

   ya na ka Awọrọ siri gbaa Akatọọsị mgba  

mebiri ya isi nke mere na ọ dịkwaghị 

nwoke ọzọ dị ya ka mmadụ n’anya. (40) 

 

Mkparịtaụka a gosiri ka Obiọma siri gbakwuru Awọrọ.  

Ebe a ka Awọrọ na enyi ya nwoke gakwuuru nna Obiọma ka ha 

were kwuo maka ọlụlụ ya dịka o siri dị n’omenala ndị Igbo. 

Awọrọ: (ka a ṅụkatara mmanya) 

  Eze Onyekota, nna anyị ndewo. 

  A sịrị na ụlọ adịghị adawa ghara uko. 

  Tutu a maa mbụ, a ga-ezo ya n’igwe. 

  Ọ dị ụzọ ihe abụọ butere m be gị 

  n’ụtụtụ a: 

  Nke mbụ bụ ịkọrọ gị na nwa gị nwaanyị 

  bụ Obiọma gbatara ọsọ na be anyị. 

  Nke abụọ bụ ịgwa gị na nne na nna m 

  Ekwetago na mụ ga-alụ ya. Ha wee zie 

  m ka m bịa gwa unu wee mata ihe bụ 

  uche unu gbasara okwu a. 

  Ọ bụrụ na unu ekweta, ọ ga-asọ anyị 

  ịbịa echi wee mee ihe gbasara alụm 

  nwaanyị. 

 

Okwukọgụ: Gị na Obiọma, unu ekwekọrịtago na unu 

  ga-alụ di na nwunye? 

 

Awọrọ: ... em, a chọ chọrọ m ka m 

  lụọ ya. (44) 

 

Awọrọ na ụmụnna ya bịara lụrụ Obiọma dịka o siri kwesị ekwesị 

n’ụzọ omenala ndị Igbo. Ha abụọ malitere biwe dịka di na nwunye. 

Obiọma mụtara otu nwaanyị tupu nsogbu dapụta n’etiti ya na di ya 

bụ Awọrọ. N’ihi etu Obiọma siri gbakwuru Awọrọ ka ọ lụwa ya. 

Awọrọ ejighị obi ya niile were kpọrọ Obiọma ka nwunye ya. 

Nsogbu malitere oge Obiọma bu ụzọ mụta nwa nwaanyị. Awọrọ 

malitere imegbu ya, ma chọwa ụzọ o ga-esi chụlaa ya be nna ya.  

Obiọma rọrọ nrọ nke mere ụjọ jiri jide ya maka ihe ọ hụrụ na-aga 

ime. Nrọ ahụ bịara na mmezu mgbe Awọrọ boro ya ebubo sị na o 

tinyeere ya ọgwụ na nri ka o rie ma nwụọ. Ihe a niile bụ ụzọ o siri 

chọọ ka ọ chụlaa Obiọma be nna ya. Ebubo a Awọrọ boro Obiọma 

mechara bụrụ nke ụmụnna Awọrọ nyeere aka were chụlaa Obiọma 

be nna ya. Ka nkea mechara Awọrọ gara be nna Obiọma tọrọ 

Obiọma na nwa ya nwaanyị refuo n’ohu.  Odee siri ụzọ a zipụta ya: 

Awọrọ: Ụmụnna m unu emeela wee chụpụrụ m 

  Ekwensu a n’ụlọ. 

  N’ihe gbasara ịtọrọ ya na nwa ya refuo, 

  Unu amarala ụtara tụpụ n’ama 

  Hapụzienụ ihe ya na ndị mmụọ ga-eme. 

  Taa, n’uchichi taa, aga m akpọrọ ụmụ 

  Okorobịa anọ ndị ọzọ tinyere onwe m, 

  Wee gaa tọrọ onye arụ ahụ na nwa ya 

  refuo. Unu mazịkwaara na m bụ Awọrọ 

  O ji aka egbu agụ; anụ a na-agba egbe 

  ọ na-ata nri. (66) 

 

Ọ bụ ihe ndị a Awọrọ mere bụ ihe ndị buteere ya ọdịda. Ọ nọkwara 

ọtụtụ afọ alụghị nwaanyị. Ka o mechara lụta Ọdịnchefu, ha abụọ biri 

afọ ise amụtaghị nwa. Awọrọ malitere gawa ba dibịa dị icheiche iji 

mata ihe bụ nsogbu ya. Lee ka odee ejije a siri tinye ya: 

Awọrọ nọrọ afọ iri na ise alụghịnwaanyị; o mechaa lụọ 

Ọdịnchefu nke ya na ya bierela afọ ise  (67) 

 

Site n’ihe niile a mere, ha na-egosi na Awọrọ onye bụ isiagwa ji aka 

ya kpatara onwe ya nkụ ahụhụ were sị ngwere bịara ya ọrụ. 

Amụtaghị nwa bụ nnukwu nsogbu dịịrị Awọrọ. Ọ bụ ya mere o jiri 

gaa be ọtụtụ dibịa iji mata ihe na-eme ya, mana onweghị nke nwere 

isi. 

 

Otikpọ enyi ya nwoke gwara ya ka ọ gaa be dibịa afa. Awọrọ na 

Ọdịnchefu gara be dibịa afa onye gwara Awọrọ ebe ọ ga-aga were 

kpọlata Obiọma nwunye ya. Awọrọ mere ihe agwara ya mee. Ọ bụ 

ka Obiọma lọtara ka a chọpụtara na Ọdịnchefu bụ nwa ya nwaanyị. 

Odee ejije a si ụzọ a gosi ya: 

 

Awọrọ: (Wee kwụrụ ọtọ kpọọ nkụ) 

  Ọ bụ gịnị ka m na-ahụ ihe a? Ọ bụ na  

nrọ ka ọ bụ n’ihe? Chi m egbuo m, 

efukwee mụ o. 

(Nne na nwa amalte kwawa akwa; ndị 

mmadụ chọpụtara ihe gara amalite 

pụwa n’otu n’otu; egwu kwusịrị n’ike, 

ndị na-amaghị ihe gara a na-ajụ ọ bụ 

gịnị? Ọ bụ gịnị? Awọrọ akwụtọrọ ebe ọ 

kwụ, ụkwụ tọrọ ya n’ala,o wee na-ele 

otu ezi anya. 

… 

Ekwe ọnwụ amalite dawa…) (83) 

 

Site na mkparịtaụka a, o gosiri na Awọrọ chụpụrụ nwunye ya ma 

lụrụ ada ya nwaanyị. Omume dị otu a bụ nke buteere ya ọdachi. Dịka 

o siri dị n’omenala Igbo, ọ bụ arụ mmadụ ịlụ onye metụtara ya site 

n’ọbara. Awọrọ chọpụtara na ọ bụ ihe arụ ka o metara nke mere ka 

o were mma magbuo onwe ya. 

Odee ejije si otu a gosi ka Awọrọ siri gbu onwe ya: 

 

Awọrọ: …(ya agbabaa n’ụlọ ya were mma gbapụ 

  Wee magbuo onwe ya: …) (83) 

 

A ga-asị na ode ejije a ji nke a wee zipụta nkwenye ndị Igbo nwere 

n’ebe omenala, ọdịnala na ekpemekpe ha dị. O sitere na mmekọrịta 

a dapụtara n’ebe isiagwa bụ Awọrọ na akparamagwa ya n’ejije a 

wee zipụta ka ndị Igbo siri were ihe niile na-eme na ndụ ha. 

Nkwenye na omenala ndị Igbo pụtakwara ihe n’ Akụ Fechaa. A ga-

ahụtakwa nkea dịka ngwa agụmagụ ndị odee ji wee zipụta ma 

kwalite ọnọdụ omenala, ọdịnala na nkwenye ndị Igbo. 

 

A chọpụtakwara na ọtụtụ ihe dị iche iche na-eme n’oge ugbua bụ 

nke mmadụ amaghịzi ebe ha si adakwasa mmadụ. Ọtụtụ ihe arụ na-

emezi site na-akparamagwa ndị mmadụ, ma ndị okenye ma ndị 

ntorobịa. Oke ịkwafu obara, mmegbu na mkpagbu. Ileghara iwu chi 

na agbara dị icheiche anya, nke sitere na nzube ọgbọ globalaịzeshọn 

a. E nweghịzi ịmata ebe nsogbu ụwa n’oge ugbua malitere. Kemgbe 

ụka batara, e weere ekpemekpe ọdịnala Igbo ka njọ megide eke kere 

ụwa. Mana ọ bụ ekpemekpe ndị e leghaara anya n’oge ugbua bụ ihe 

na-azọ ma na-echekwaba anyị n’oge gboo. Nchọcha mere ka amata 

na nsogbu ụwa n’ọgbọ globalaịzeshọn a bụ nke sitere n’ụdị ndụ ndị 

mmadụ na-ebi. O nweghịzi ihe bụ arụ n’ebe mmadụ nọ dịka o siri 

dị n’oge mbụ.  

 

Omume ndị ọnụ kpọrọ arụ bụ nke e mere n’amaghị ama, na nke a 

ma wee mee. Otuosiladị, arụ bụ arụ. Ọ bụkwa omume ọjọọ ndị a bụ 

nke kpatara ọnọdụ ụwa taa. Ọ bụ n’echichea ka Kofi (2012) jiri 

kwuo na arụ niile dị n’ụwa taa bụ nke agụ, oke anya, na amaghị 

eziokwu butere. 

 

A bịa n’ihe gbasara ọgbọ globalaịzeshọn  n’ọrụ a, mgba Awọrọ na 

Akatọọsị bụ; 

i.  Iji gosi aka ka aka 

ii. Awọrọ imechapụ obodo ya ihere 

iii. Iji gosi na obodo ya nwetara mmeri. 

Mana mgba n’ọgbọ globalaịzeshọn enweghị ihe gbasaara ya na 

omenala kama ka e were gosi aka ka aka n aka e jiri ya kpaa ego.  

 

Mgba n’ụzọ omenala, a naghị e ji ngwa na-emepụ ọbara were agba 

ya mana nke ọgbọ globalaịzashọn a, ha na-eji ngwa na-emepụ ọbara 

agba ya. Mgbe ụfọdụ ndị esoghị agba mgba na-enyere onye otu ha 

na-agba mgba aka were na-agbaso ọgbọ ya mgba ka onye otu ha 

were merie. 

Ma n’oge gboo, ma n’ọgbọ globalaịzeshọn, mmeri na mgba 

n’ewetara ma onye gbara mgba ma ndị otu ya obi aṅụrị. Ọhaobodo 

na-agbazu ebe ọbụla a na-agba mgba. Egwu ọdịnala maọbụ egwu 

mgba na-ada ebe ọbụla a na-agba mgba, ma n’oge gboo, ma n’ọgbọ 

globalaịzeshon. 

Etu e siri were Awọrọ ka odogwu ka e sikawara were ọtụtụ ndị na-

akpa ike na mgba n’ọgbọ globalaịzeshon a.  

 

 

Nchịkọta Nchọpụta 

Nchọcha a e mere na-egosi na nkọmịrịkọ pụtara ihe n’Akụ Fechaa 

na Nwata Rie Awọ. Nkọmịrịkị e zipụtara n’Akụ Fechaa na-egosi na 

ọ bụ mmụọ na-ahọpụta onye ọ chọrọ ka ọ bụrụ onye ga-efe ya 

maọbụ onye ga na-enye ya nri. Nkọmịrịkọ zipụtara na Nwata Rie 

Awọ na-egosi na ihe na-akwatu dike bụ ajọ omume dị ya n’ime. Ọzọ 

bụkwa na ọ na-egosipụta nkwenye ndị Igbo na e nwere arụ nke onye 

ọbụla na-agba n’aka. Chukuezi (1985) ji Akụ Fechaa zipụta esimike 

chi na ike agbara ịbụ ihe anaghị enupuru isi maọbụ gbaghaa okwu. 

E zipụtara Agụ dị ka isiagwa nọ n‘Akụ Fechaa dịka agwa 

nzipụta, agwa e ji kuziere ndị mmadụ ihe chi pụrụ ime onye nupụụrụ 

ya isi. Agwa Awọrọ na Nwata Rie Awọ dịka Onyekaọnwụ (2008) 

siri zipụta ya gosipụtara Awọrọ ka agwa nwere ntụpọ nke buteere 

ha ọdachi. Isiagwa abụọ a dị n’ime ejije abụọ nwechara ntụpọ nke 

buteere ya ọdachi. Otu ihe pụtara ihe n’ejije abụọ a bụ na ha abụọ 

nwere njedebe dị icheiche; Akụ Fechaa nwere njede ọṅụ, ebe Nwata 

Rie Awọ nwere njede akwa. Nkea bụ eziokwu n’ihina Agụ, isiagwa 

dị n’Akụ Fechaa mechara rịọ mgbaghara nkebụteere onye ọbụla 

ọṅụ, mana Awọrọ, isiagwa na Nwata Rie Awọ gburu onwe ya nke 

butere oke iru ụjụ n’Amangwu. 

Isiokwu ejije abụọ a e jiri mee nchọcha gbadoro ụkwụ n’isiokwu a 

na-enweta n’omenala, ọdịnala, nkwenye na nsirihụ ụwa na ndụ ndị 

Igbo dị iche iche nakwa ka ihe ndi a siri gbata kwụrụ n’ọgbọ 

globalaịzeshon a. Atụmanya bụ ka edemede a nye aka mee ka ihe 

gbasara nkọmịrịkọ n’ejije ederede Igbo dowaga ndị niile nwere 

mmasị n’ebe ejije Igbo dị anya. Ya na ka ndị ọgbọ globalaịzeshọn 

legara ezi ebimndu dị n’ejije oge gboo anya were nwee ike iziputa 

ezi ebimndu n’oge ugbu a.  

 

Aro Nwanchọcha Na Mmechi 

Nchọcha a zipụtara na ejije dịka otu ngalaba agụmagụ nke a na-

ezipụta site n’agwa na akparamagwa, bụ nke e mebere ka a na-

egosipụta n’elu nkwago na n’ihu ndị nkiri. N’ihi nkea ọ bụ ihe 

kwesịrị ekwesị na ndị odee ga-ebu nkea n’obi mgbe ha na-ede ejije 

iji nye aka maka nzipụta ya. Ihe ọzọ dịkwa nnukwu mkpa bụ ka ndị 

nkuzi na ụmụakwụkwọ nọ na ngalaba agụmagụ Igbo, ndị ntụle 

agụmagụ, ngalaba na-egosipụta ejije na mahadum, na ndị niile ihe 

gbasara agụmagụ Igbo na-amasị gbakọọ aka ọnụ n’ịkwalite na 

n’iwulite ọnọdụ ejije ederede Igbo n’oge ugbua, nyekwa aka hụ na 

a na-egosipụta ejije ederede Igbo dị iche iche. N’ihina nkea ga-eme 

ka ozi ndị odee chọrọ isi n’ejije ndị ahụ zie ndị mmadụ rutere ha 

aka. Aro kachasị ibe ya bụ ka ndị ọkammụta n’agụmagụ Igbo gaa 

n’ihu na-eme nchọcha n’ejije Igbo.  

Ọzọ bụ na ndị nkiri ga-agba mbọ mepụta n’omume ha ihe nkuzi niile 

dị n’ime ejije ndị ahụ e gosiri. Ọ bụ n’ụzọ dị etua ka ezi omume ga-

eji kpochapụ ajọ omume jupụtara ụwa n’oge a na n’ọgbọ 

globalaịzeshọn a. 

